
ఈకుమారనారాయణుం గాంచిన రాజన్యపుంగవునకు.

	క.	
ఏతాదృశగుణమణికి ధ, రాతల పరిపూర్ణకీర్తిరమణికి జలధి

వ్రాతవృతధరణిభరణస, మాతతనిజభుజభుజంగమగ్రామణికిన్.

	క.	
ధన్యునకుఁ దరణికులమూ, ర్ధన్యునకు నిజప్రధానిరస్తవదాన్యం

మన్యున కరాతినృపపర్జన్యనిబంధనవిశేషశతమన్యునకున్.

	క.	
అజరగజరజతరజనికృ, దజతనుజద్యుకుజపురజిదభుజగగజభు

గ్వ్రజవిజయినిజయశోమయ, సుజననుతధ్వజున కధికశోభానిధికిన్.

	క.	
గండరగండని కభినవ, మండలికాఖండమన్నెమార్తాండునకున్

జండప్రతాపపిహితా, జాండునకున్ లోభిమన్నియరగండనిన్.

	క.	
లక్కాంబానందనునకు, దిక్కాంతాచికురనికురదీపితకుసుమ

స్రక్కాంతదంతురయశో, ఢక్కానిధి కహితకరిఘటాభీమునకున్.

	క.	
గాధేయగోత్రసవనధు, రాధేయున కఖిలసుకవిరాజికళాధా

రాధేయదానవిద్యా, రాధేయునకును ధరామరవిధేయునకున్.

	క.	
గర్వితబరీదసేనా, సర్వస్వహరానివార్యశౌర్యునకు సమి

ద్ధూర్వహసపాదభయదా, ఖర్వమహావిజయభేరికాభాంకృతికిన్.

	క.	
పీననమల్కాస్థాపన, మానితకరుణాప్రసంగమాంగళ్యునకున్

ధీనిధికి నృహరిచరణ, ధ్యానవిధానావధానధౌరేయునకున్.

	క.	
తొరగంటి దుర్గరాజ్య, స్థిరసింహాసననివాసదీక్షానిధికిన్

వరయంత్రమత్స్యభేదన, బిరుదోద్దండునకు గండభేరుండునకున్.

	క.	
ప్రతిదినకనకవసంతా, ర్జితకృతికాంతునకుఁ దురగరేవంతునకున్

గ్రతుపురనారాయణగృహ, వితతప్రాకారఘటనవిఖ్యాతునకున్.

	క.	
అరుణారుణకరుణారస, పరిణామసమగ్రనయనపద్మాభునకున్

శరణాగతభరణాపర, నరసింహున కోబశౌరినరసింహునకున్.

	వ.	
అభ్యుదయపరంపరాభివృద్ధిగా నాయొనర్పం బూనిన యిమ్మహాలంకారప్రబంధం

బునకు నాదికారణం బగునాయకగుణవ్రాతం బభివర్ణించెద.

నాయకగుణములు

	క.	
కులము మహాభాగ్యము ను, జ్జ్వలత యుదారత మహోవిశాలత ధర్మా

కలనయు వైదగ్ధియు నన, నిల నాయకగుణము లమరు నివి యేర్పఱుతున్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 3 జనవరి 2022న 05:00కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

